NAMAZ JE VEZA

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Dunjaluk je donji svijet. Donji po svemu u odnosu na Ahiret. On je svijet briga, problema i iskušenja. Što čovjek to prije shvati, to je bolje za njega. Dunjaluk nije Džennet. Onaj ko traži Džennet na Dunjaluku, neće ga naći. Hoće samo kratke i prolazne trenutke sreće, ali rahatluk neće. Jer u principu, Dunjaluk je samo ahiretska njiva. Što se ovdje posije, tamo će se požeti. Zato je pametan onaj koji sakuplja za Onaj svijet.
Naravno, nama niko nije zabranio dunjalučke ljepote i blagodati. Bez njih bi Dunjaluk bio svijet ropstva. To naš Gospodar ne želi. Ali, On isto ne želi da nam sakupljanje tih blagodati bude preokupacija i životni moto. Zašto? Zato što su dunjalučke blagodati kratke i varljive, a naš Gospodar želi da nam da ono što je bolje za nas – ahiretske blagodati. One su ljepše i vječne su. A upravo u utrci za Dunjalukom, čovjek izgubi vrijeme koje bi trebao da posveti pripremama za Ahiret. Pogledajte, nije tako davno bilo kada su ljudi svoje obaveze riktali prema namazima. ''Ovo ću završiti do podne-namaza. Ono ću obaviti između podne i ikindije. Završit ću ovo do akšama. Akobogda.'' A kakvo je stanje danas? Danas ljudi uglavnom nemaju vremena za namaz. Imaju za sve drugo, ali za namaz ne.
A namaz im je najveće bogatstvo. I dunjalučko i ahiretsko. Na Dunjaluku namaz predstavlja vezu sa Gospodarom, a to je najveća blagodat. Onaj koji traži materijalno bogatstvo mora dobro da zna ko je Taj Koji daje bogatstvo i da ga On daje preko veze. 

A pogotovo na Ahiretu. Kad pred Boga Dragog i Milostivog budemo stali, prvo što će nas pitati jeste da li smo klanjali? Ako ne bude namaza, šta ćemo reći Gospodaru? Šta Mu možemo ponuditi? Je li mi mislimo da Gospodara možemo nečim potkupiti? ''Na Dan kada se otkrije (Allahova) potkoljenica i oni budu pozvani da učine sedždu, pa je ne budu mogli učiniti. Oborenih pogleda i poniženi će biti. A bili su pozivani da čine sedždu dok su zdravi bili.'' (El-Kalem, 42-43.)
Slika prva. Starac na tabutu. 83 godine ostavio iza sebe. Rodio se i cijeli životni vijek proveo u Mekki. Nikad u Harem ušao nije, a kamo li Ka'bu vidio. Kada su htjeli da ga unesu u Harem da mu klanjaju dženazu, nisu u tome uspjeli. Neka nevidljiva snaga im je starca stalno izbijala iz ruku. Na kraju su mu dženazu klanjali izvan granica Harema. 
Slika druga. Čovjek je radio kao gassal (kupao mrtvace). U tom poslu se zaista svašta može vidjeti. Naravno, neke stvari se ne smiju pričati. Međutim, on nije mogao izdržati kada je kod jednog čovjeka primjetio da mu je lice pocrnilo. Zanimalo ga je šta bi mogao biti razlog, pa je nakon gasula upitao porodicu šta je uzrok smrti i da li je mrtvi činio kakve grijehe. Rekli su mu da je čovjek umro prirodnom smrću, a da ne znaju za njegove grijehe, osim što nije klanjao namaz.
Slika treća. Čovjek je iskušan gubitkom ćerke. Jedne noći mu je došla na san i zamolila ga da je prenese u drugi mezar, jer je u njenoj blizini ukopan čovjek koji nije klanjao namaz, pa zbog toga trpi kaburski azab (kaznu), što njoj predstavlja smetnju u kaburu.

Braćo moja! Ja nisam od onih koji vole da plaše. Ali nekada moram da upozorim. A zaista, oni koji ne klanjaju namaz trebalo bi da se uplaše. Jer, govoreći o poslanicima i njihovim porodicama, koje su slušajući Allahove ajete Dragom Bogu na sedždu padali, Gospodar veli: ''A iza njih dođoše zli potomci, koji namaz napustiše i za strastima pođoše; oni će sigurno zlo proći.'' (Merjem, 59.) 

Na drugom mjestu spominjući razgovor između džennetlija i džehennemlija, Gospodar upozorava da će na pitanje: ''Šta vas je dovelo u Sekar?'', prvi odgovor džehennemlija biti: ''Nismo klanjali.'' (El-Muddessir, 42-43.)

A Gospodar veli: ''A znaš li ti šta je Sekar? Nikoga on neće poštedjeti. Kože će crnim učiniti. Nad njim je devetnaest (meleka čuvara).'' (El-Muddessir, 27-30.)


Da nas Dragi Allah sačuva! Amin.
